
FJALA HYRËSE E KRYEPROKURORIT TË SHTETIT

Zyra e Kryeprokurorit të Shtetit me qëllim të rritjes së transparencës 
së institucionit të Prokurorit të Shtetit ka përgatitur dhe publikuar 
Buletinin njëmujor.

Opinioni publik do të ketë mundësi të informohet edhe përmes këtij 
Buletini për aktivitetet e Zyrës së Kryeprokurorit të Shtetit dhe të 
prokurorive të Republikës së Kosovës.  

Si Kryeprokuror i Shtetit jam i përkushtuar të vazhdojmë punën 
dhe angazhimin që institucioni i Prokurorit të Shtetit të realizojë të 
gjitha obligimet dhe përgjegjësitë, të cilat burojnë nga Kushtetuta e 
Republikës së Kosovës dhe ligjet tjera në fuqi. 

Prokurori i Shtetit përmes publikimit të Buletinit njëmujor ka për 
qëllim që ta mbajë të informuar opinionin e gjerë publik, duke 
përfshirë qytetarët, mediat dhe shoqërinë civile për punën e gjithë 
institucionit të Prokurorit të Shtetit.

Ju faleminderit!
Aleksandër Lumezi
Kryeprokuror i Shtetit

AKTIVITETET E PROKURORIT TË SHTETIT
GUSHT 2020

Aktakuzë për rrezikim të personave nën mbrojtjen ndërkombëtare

Prishtinë, 3 gusht 2020 – Prokuroria Speciale e Republikës së Kosovës 
ka ngritur aktakuzë në Gjykatën Themelore në Prishtinë, Departamenti 
Special, kundër të pandehurit A.P. shtetas i Republikë së Kosovës.

Aktakuza është ngritur për shkak që ekziston dyshimi i bazuar mirë se 
i pandehuri A.P., më 5 maj 2019, ka kryer veprën penale “Rrezikimi i 
personave nën mbrojtjen ndërkombëtare”, nga neni 167 paragrafi 4 i 
Kodit Penal të Republikës së Kosovës.  



7

BULETINI 
MUJOR

BULETINI I PROKURORIT TË SHTETIT
GUSHT 2020

AKTIVITETET E PROKURORIT TË SHTETIT
GUSHT 2020

Prokuroria në Gjilan mbyll hetimet për vrasjet e anëtarëve të 
familjes Bllaca

Gjilan, 5 gusht 2020 – Prokuroria Themelore në Gjilan, Departamenti 
për Krime të Rënda, ka mbyllur hetimet për vdekjet e dyshimta të 
anëtarëve të familjes Bllaca, në Gjilan. 

Prokuroria në Gjilan, në bashkëpunim me Policinë e Kosovës, ka 
zhvilluar veprime hetimore intensive, me ç’rast nga të gjitha veprimet 
e ndërmarra është vërtetuar se vrasjet e anëtarëve të familjes Bllaca 
nuk janë shkaktuar nga veprimet inkriminuese të personave të tjerë, 
qoftë me shtytje, ndihmë ose bashkëkryerje. 

Sipas raporteve të autopsisë, të gjitha vdekjet janë të dhunshme, të 
cilat kanë ardhur si pasojë e plagëve të shkaktuara nga arma e zjarrit.

Nga Instituti i Psikiatrisë Forenzike është kërkuar ekspertizë për 
gjendjen e tani të ndjerës V.B., sipas së cilës, është konstatuar se e 
ndjera ka vuajtur nga çrregullimi i personalitetit paranoid, prandaj 
edhe nuk i është lejuar mbajtja e armës dhe i është rekomanduar 
ndërrimi i vendit të punës. 

Se e ndjera V.B., me armë zyrtare ka kryer vrasjet e familjarëve dhe më 
pas ka kryer vetëvrasjen vërtetohet nga deklaratat e dëshmitarëve, 
ekzaminimet e dëshmive nga vendi i ngjarjes, raportet e autopsive, 
ekzaminimet e telefonave, ekzaminimet e dorëshkrimeve, 
ekzaminimet e raporteve mjekësore, raportet e këqyrjes së vendit 
të ngjarjes, videoincizimet dhe nga prova të tjera të siguruara nga 
prokurori i shtetit.

AKTIVITETET E PROKURORIT TË SHTETIT
GUSHT 2020

PSRK-ja ngre aktakuzë për organizim dhe pjesëmarrje në grup 
terrorist

Prishtinë, 5 gusht 2020 - Prokuroria Speciale e Republikës së 
Kosovës ka ngritur aktakuzë në Gjykatën Themelore në Prishtinë,  
Departamenti Special, kundër të pandehurit N.S., shtetas i Republikës 
së Kosovës. Aktakuza është ngritur për shkak që ekziston dyshimi i 
bazuar mirë se i pandehuri N.S., në mars të vitit 2013, ka kryer veprën 
penale “Organizim dhe pjesëmarrje në grup terrorist”, nga neni 143, 
paragrafi 2 i Kodit Penal të Republikës së Kosovës.

AKTIVITETET E PROKURORIT TË SHTETIT
GUSHT 2020

Vrasje e rëndë në Ferizaj

Ferizaj, 10 gusht 2020 – Prokuroria Themelore në Ferizaj, Departamenti 
për Krime të Rënda, ju njofton se sot, në Ferizaj, një person dyshohet 
se ka privuar nga jeta nënën e tij. Ngjarja ka ndodhur rreth orës 8:00, 
në mëngjes, ku i dyshuari B. Ç., rreth 62 vjeç, dyshohet se në shtëpinë 
e tij në rrugën “Ejup Statovci”, në Ferizaj, ka privuar nga jeta nënën e 
tij, tani të ndjerën M. Ç, rreth moshës 83 vjeçare.

Në këtë mënyrë dyshohet se i njëjti ka kryer veprën penale ‘’Vrasja e 
rëndë’’, nga neni 173 të Kodit Penal të Republikës së Kosovës (KPRK).

 I dyshuari B. Ç., me vendim të prokurorit është ndaluar në kohëzgjatje 
prej 48 orësh dhe brenda afatit ligjor ndaj tij do të kërkohet masa për 
sigurimin e të pandehurit në procedurë penale.

AKTIVITETET E PROKURORIT TË SHTETIT
GUSHT 2020

Njoftim për media

Prishtinë, 16 gusht 2020 – Zyra e Kryeprokurorit të Shtetit njofton 
opinionin publik se Kryeprokurori i Shtetit, Aleksandër Lumezi, dje e 
ka bërë testin për Covid19, me ç’rast ka rezultuar pozitiv. Nga momenti 
i testimit, Kryeprokurori Lumezi është vetizoluar. 

Gjendja shëndetësore e Kryeprokurorit të Shtetit është stabile dhe 
është duke e marrë trajtimin e duhur mjekësor.

NJOFTIM

Gjilan, 16 gusht 2020 – Prokuroria Themelore në Gjilan, ju njofton se 
sot, më 16 gusht 2020, me pikëllim të thellë mori lajmin se në orët e 
para të mëngjesit është ndarë nga jeta prokurori Esat Ademi.

I ndjeri Esat Ademi ishte prokuror në Departamentin e Përgjithshëm 
në Prokurorinë Themelore në Gjilan, i cili me përkushtim të lartë, 
dinjitet dhe profesionalizëm i shërbeu institucionit dhe vendit.

Kryeprokurori dhe gjithë stafi i prokurorisë Themelore në Gjilan 
shprehin ngushëllimet më të sinqerta për familjen dhe gjithë miqtë 
e të ndjerit.

Gjithë stafi i Prokurorisë Themelore në Gjilan do ta kujtojë gjithmonë 
me respekt dhe nderim!

Telegram ngushëllimi nga Kryeprokurori i Shtetit, Aleksandër 
Lumezi, drejtuar familjes së prokurorit të ndjerë, Esat Ademi

Prishtinë, 16 gusht 2020 

E nderuara familje Ademi,

Me pikëllim të thellë mora lajmin e ndarjes nga jeta të familjarit tuaj 
dhe kolegut tonë, prokurorit të Prokurorisë Themelore në Gjilan, Esat 
Ademi.

Me lejoni të shpreh dhimbjen dhe ngushëllimet e mia më të sinqerta 
për Ju si familje, për të afërmit, kolegët dhe të gjithë bashkëpunëtorët 
e prokurorit Ademi.  

Prokurori, Esat Ademi, ishte shembulli i një njeriu të urtë dhe të 
ndershëm, i cili më përkushtim, dinjitet dhe profesionalizëm të lartë i 
shërbeu institucionit dhe vendit.

I përjetshëm qoftë kujtimi për të!

Sinqerisht i Juaji,

Kryeprokurori i Shtetit

Aleksandër Lumezi

Telegram ngushëllimi nga Kryeprokurori i Shtetit, Aleksandër 
Lumezi, me rastin e vdekjes së Kryeprokurorit të Prokurorisë 

Themelore në Gjakovë, Ali Selimaj

Prishtinë, 16 gusht 2020

E nderuara familje Selimaj,

Me pikëllim dhe dhimbje të thellë mora lajmin e ndarjes nga jeta 
të familjarit tuaj dhe kolegut tonë, Kryeprokurorit të Prokurorisë 
Themelore në Gjakovë, Ali Selimaj. Andaj, më lejoni të shpreh 
ngushëllimet e mia më të sinqerta për Ju si familje, për të afërmit, 
kolegët dhe të gjithë bashkëpunëtorët.

Ju e humbët një baba të urtë dhe të ndershëm, ndërsa sistemi i 
drejtësisë sot e humbi një profesionist të madh.

Vdekja dhe largimi i tij nga kjo botë është humbje e madhe jo vetëm 
për Ju si familje, por edhe për tërë sistemin prokurorial, të cilit 
Kryeprokurori Selimaj i shërbeu më përkushtim, dinjitet dhe integritet 
të lartë.

I qoftë i lehtë dheu i Kosovës.

Sinqerisht i Juaji,

Kryeprokurori i Shtetit

Aleksandër Lumezi

